
Arabiera munduko bosgarren hizkuntzarik
mintzatuena da. Ofiziala da hogeita sei
herrialdetan, euren artean Aljeria, ipuin honen
jatorri-herria. Arabierak 30 aldaeratik gora ditu,
baina eskolétan' arabiera estandarra irakasten da.

Islamiarrek hilabeteko baraualdia egiten dute urtero:
jan gabe egoten dira, equzkia ateratzen denetik sartu arte.
Ramadana deitzen zaio hilabete horri.

Ramadana amaitzean, hiru egunez Eid al Fitr izeneko jaia ospatzen
dute. Familian elkartzen dira, elkar zoriontzen dute eta janaria
banatzen dute pobreen artean. Opariak ere egiten dituzte.

Aspaldian, ama batek hiru alaba zeuzkan; eta, pobreak izan arren,
hirurei oparia egin nahi zien. Eta galdetu zien:

—Hamar dinar aurreztu ditut aurten. Zer nahi duzue Eid al Fitr-erako?

Salwak, nagusienak, erantzun zuen:
—Nik eskumuturrekoa nahi dut!
Monak, erdikoak:
—Nik pilota!
Hudak, txikienak:
—Nik panpina!
Amak, etsita, erantzun zien:

—Ez daukat hirurontzako
beste diru.

Kezkatuta igaro zuen eguna. Izan ere, opari bakarra
erosteko dirua baino ez zeukan, eta ez zekien zer egin.

Esnatu zenean, Hudak oparia ikusi zuen burkoan:
—Nahi nuena!
Panpina hartu eta berarekin jolasten hasi zen.

Bat-batean, ordea, amak esandakoaz gogoratu zen,
eta ahizpek ez zeukatela ezer ikusi zuen.

Ziztu bizian joan zen Huda dendara.

—Monak nahi duen pilotagatik aldatu
nahi dut panpina —azaldu zion dendariari.

Pilota hartu eta etxera itzuli zen.

Gauean jaiki eta mahaiaren gainean utzi
zion ahizpari.






Mona esnatu zenean:
—Hara! Nahi nuena!

Baina, ahizpekin gogoratu zen bera ere, eta ohartu zen haiek
ez zutela ezer jaso.

Dendara joan zen, bada.

—Salwak nahi duen eskumuturrekoa
emango didazu pilota honen
ordez, mesedez?—galdetu zion dendariari.

Dendariak eman egin zion, eta berak
gau-mahaian utzi zion ahizpari.

Salwa itzartu zenean, jakina, asko poztu zen:
—Nahi nuena!

Oparia eskumuturrean ipini zuenean, ordea,
pentsatu zuen: «kAmak denontzat ez badauka,
ahizpek ez zuten ezer jasoko».

Hala zela baieztatu zuenean, dendara joan zen
bera ere.

—Hudak hainbeste gura duen panpinagatik
aldatu nahi dut eskumuturrekoa —esan zion
dendariari.

Eta, gauean, panpina utzi zion ahizpa txikiari
ohean.

Dendaria harrituta zegoen nesken portaeragatik,
eta amari galdetu zion:

—Zergatik aldatu dituzte opariak zure alabek?
Andreak ez zuen ezer ulertzen.
—Kontatuko didazu, mesedez, zer gertatu den?

Begiak bete zitzaizkion amari gertatutakoa
jakin zuenean.

Eta alabak hain bihotz onekoak zirela ikusita,
barru-barrutik esan zuen:

—Esker mila, Allah, ume eskuzabal hauek
emateagatik!

Dendariak auzokideei kontatu zien gertatutakoa.

Eta orduantxe jakin zuten denek nola bizi ziren ama-alabak:
pobre baina elkar maitez.

Harrezkero, halaxe diote ama-alaba haien herrian:

—Eid al Fitr-erako oparirik ederrena? Elkarri laguntzea, dagoena
partekatzea eta batak bestea zaintzea. Hitz batean: MAITASUNA.

MUNDUENEA

MUNDUKO IPUINEN ETXEA

Munduenea. Munduko ipuinen etxean hamar ipuin batu ditugu,
gure artean bizi diren kultura ezberdinetako hiztunei jasota.
Bilduma 6-10 urte bitarteko umeei zuzenduta dago. Inguruko
kultura eta hizkuntza aniztasunak dakarkigun aberastasuna ipuinen
bidez erakustea da helburua. Jatorrizko hizkuntzan eta euskaraz
entzun eta irakurri ahal izango dituzu. Munduko ipuinen etxera
sartu nahi?

